
   Эшләде: Мөбәрәкшина Дилбәр 

                                                                    8 нче класс укучысы

Җитәкчесе: Мәгъфурова Р. Н.

                                                                            1 нче кв.категорияле укытучы


1.Мамадышым тарихы.

2.Җиңү паркы.

3. Мин сезне Совет урамына кунакка чакырам.

4. Туган якны өйрәнү музеена сәяхәт.

5. Яуда ятып калганнар хөрмәтенә куелган һәйкәл.

6. Сигез бизәкле сөлге.
7. Советлар Союзы Геройлары

8. Заманга лаек иҗат хәзинәсе Шәйхи Маннур.
9. Мәңгелек симфония.
10. Репрессия корбаннарына багышлап салынган һәйкәл.

11. Интернациональ бурычын үтәгән вакытта һәлак булганнарга багышланган һәйкәл.

12.Йомгаклау.



1.Патриотизм хисе тәрбияләү.

2.Илебезне яклаучыларга багышланган истәлекле урыннар белән тирәнтен танышу.

3.Экскурсия ясау серләренә тагын да тирәнрәк төшенү.

4. Истәлекле урыннарның торышын тикшерү.

5.Үз фикереңне әйтә һәм яклый белергә өйрәнү.

“Сез ышанмассыз, Неапольдә, Римда,                               Венециядә яшәгәнче, мин Мамадышта яшәр идем”.

Л.Н.Толстой

Мамадыш урынындагы авыл 1391 нче елга карый. Монда элегрәк тә яшәгән нәр дигән фаразлар бар.Шәһәр дәрәҗәсен Мамадышка 1781 нче елны Екатерина патшабикә бирә. Гербында яшел тирәлеккә урнаштырылган алтын көлтә, ике көмеш урак аның борынгыдан ук мул тормышлы, бай төбәк булуын сөйли. 1151 нче елда Мамадыш ягындагы Кирмәнчек шәһәренең Киев Русе белән сәүдә итүе елъязмаларда саклана.

Район гаять бай тарихлы. 1774-1775 нче елларда Мамадыш өязе игенчеләре 
Емельян Пугачев хәрәкәтендә катнаша. Пугачев җиңелгәннән соң да баш күтәрүләр Мамадышны атна буе кулында тота. Ахырдан авылны бөтенләй яндыралар. 


Бөек гуманист В.Г.Короленко Мамадышта “Мултан” эшендә катнаша, нахакка бәла ягылып озакка хөкем ителгән удмуртларны тулысынча аклый. Әлеге вакыйга бар Рәсәйдә яңгыраш ала.


Рус классигы М.С.Салтыков-Щедрин да Мамадыш төбәгендә үзенең әсәрләре өчен бай җирлек таба. Биредә бөек рус җырчысы, озак еллар Петербургтагы мария театрының башкаручысы булган, Көнбатыш Ауропа, Америка илләре сәхнәләрендә җырлаган, П.И.Чайковскийның дусты Николай Фигнер туган.


Мамадыш аша гражданнар сугышы каһарманнары Домолазов, Азин, Чуйков узган. 1919 нчы елда Лев Троцкий узган.1930 нчы елда Мамадыш районы оеша. Күмәк хуҗалыклар, 2 МТС төзелә. Төбәк үсә, иген уңышы арта. Республикада беренче Ленин ордены ияләре арасында Мамадыш МТСының политбүлек җитәкчесе Сергей Николаевич Смелов һәм тракторчылар бригадиры Кече Кирмәннән Гаян Минекәй улы Минекәев тә бар. Әмма тыныч үсешне Бөек Ватан сугышы туктата, 13 мең  якташыбыз сугышка китә, 4270 е яу кырында ятып кала, 1,5 меңе гарипләнә, 7 меңе орден, медальләргә лаек була.

Мамадыш-ерактагы тыл шәһәре. Биредә туплар да шартламый, снарядлар да ярылмый, пулялар да очмый.  Әмма капкасын шакымаган бер генә йорт та, бер генә гаилә дә  калмый. Районда хәрби дисциплина урнаша. Дошман басып алу куркынычы булган төбәкләрдән төрле учреждениеләр, сәнгать предприятиеләре Татарстанга, шул исәптән Мамадышка да эвакуацияләнә. Мәскәү астыннан балалар йорты Мамадышка китерелә, Соколкада һәм 
Тәкәнештә балалар өчен аерым класслар ачыла. 1941 нче елның салкын кышында Вышний Волчек шәһәрендәге эрләү-туку фабрикасы да Мамадышка күчә һәм бернинди кыенлыкларга карамастан, солдат гимнастеркалары тегү өчен бәз җитештерә башлый. Спирт завод коллективы: ”Үзең өчен һәм фронтка киткән иптәшең өчен дә эшлә!”,-дигән лозунг күтәреп чыга, аны һәр колхоз-совхозда эштә кулланма итеп ала.  

“Татарстан колхозчысы” танк колоннасын, “Мамадыш колхозчысы” самолет эскадрильясын төзү өчен мамадышлылар 4 млн. сум акча җыя.

167 мең сумлык заемга язылалар, 270 мең сумлык хәрби лоторея билетлары сатып алалар. 


Илебез дошманнан чистартыла барган  саен мамадышлылар азат ителгән җирләргә яңадан кайтып урнашучы крестьяннарга, үз авызларыннан өзеп, ярдәм итәләр. Орел өлкәсенең Урицкий районы колхозларын торгызу өчен дирбияләре белән 10 ат, 10 сука, 20 тырма, 2 чәчкеч, 6 мең сум акча, бәрәңге һәм ашлык җибәрәләр.


Якташларым үткәннәрне онытмыйлар, аларның батырлыгына һәм сабырлыгына сокланып яшиләр. Мин сезне хәзер шушы батырларыбыз хөрмәтенә салынган истәлекле урыннарга сәяхәткә чакырам. 

Безнең якның табигате искиткеч гүзәл.



Шәһәребезгә кергәндә һәрберебезне, зур колачларын җәеп, “Җинү паркы” каршы ала. Парк, сугыш ветераннарына хөрмәт йөзеннән, 2002 нче елда ачылды.  Бу парк мин белем ала торган мәктәп белән янәшә урнашкан. Без анда  сыйныфташларым белән берлектә  төрле агачлар утырттык. Бу агачлар яуда ятып калган якташларыбыз кебек ничектер тырыш та, әрсез дә булдылар. Җәй эссе килсә дә бирешмәделәр, гүя алар безне бик тиз генә бөгә алмассыз дигәндәй яшел яфракларын ярып матур гына үсеп киттеләр. Агач утырткан вакытта безнең янга 9 нчы дистәсен ваклаган Мөршидә әби килде.Тыйнак кына ул безгә үз гозерен җиткерде.

-Балалар, юкә агачы утыртыгыз әле. Ул үлгән кешегә тәһлил әйтеп, савап китереп тора,- диде. Укытучыбыз белән бергәләп паркның соңгы рәтенә без юкә агачлары утыртып чыктык. Ни хикмәттер, шул юкәләрнең берсе дә кормады да, җил давылларда сынмады да.

Паркның исеме “Җиңү паркы” булганлыктан, монда сугыш экспонатлары куелган. Җиңүнең истәлеге булып БМП-1, Т-60 танклары  тора. Мөгаен, бу экспонатларга, сугыш ветераннары тыныч кына карый алмыйлардыр. 


Парктан ерак түгел генә ветераннар өчен төзелгән 5 катлы йорт бар. Монда яшәүче әби-бабайлар җәйге матур кичләрдә  ял итәргә чыгалар. Шунысы кызганыч,  аларның саны елдан-ел сирәгәя бара. Былтыр безнең белән гәп корып утырган әби-бабайларның кайберләре күренмәгәч, күңел тагын бергә кимегәннәр дип уйлап куя.

Һәр шәһәрнең сокланырлык, гүзәл төп урамы бар. Мамадышның төп урамы булып Совет урамы тора. Анда рәхәтләнеп ял итәргә, әңгәмә корып, оныкларны җитәкләп, дөньяның матурлыгына сокланып, җанга сеңдерерлек урам. Монда сугышта шәһит киткәннәрнең, Советлар Союзы Геройлары Гафият Ярмөхәммәт улы Нигъмәтуллин, Михаил Андреевич Просвирнин, Иван Максимов, Михаил Кириллович Москвин, Дан орденнары иясе Миннәхмәт Әхмәдиев, сугышта 8 улын югалткан Фатыйха Әхмәдиева, язучы Шәйхи Маннур, композитор Фәрит Яруллинның рухы һәйкәлләрдә яши. Җиңү һәм Хәтер аллеяләре, репрессия корбаннарына багышланган чәнечкеле тимерчыбык чорнаган Аккош та җанны тетрәндерә. Бер гаиләдән булган, ә бу дөнья тарихында да искиткеч сирәк очрап, бөек композиторларыбыз Заһидулла, Фәрит, Мирсәет Яруллиннар исемен йөртүче, яңа гына төзелгән затлы , мәһабәт сәнгать мәктәбен күреп сөенерсез.

[image: image5.jpg]





Музей - үткән белән бүгенге көнне тоташтыручы урын. Булган хәлләрне, тарихны өйрәнер өчен музей кирәк. Безнең шәһәребездә “Туган якны өйрәнү музее” эшләп килә. Музейның барлыкка килүе дә үзе бер тарих , ул 1981 нче елда ачыла. Һәм аның җитәкчесе Андронова Елизаветта Михайловна була.Ә 1991 нче елда музей Казан милли музее филиалы исемен ала һәм яңа җитәкче Потапова Светлана Илсуровна эш итә башлый.


1991 нче елга кадәр музейда күбесенчә пейзаж рәсемнәре, портрет, сыннар урын алып торган, ә соңыннан музей көнкүреш әйберләре белән тулыландырыла һәм туган якны өйрәнү музеена әйләнә.


Туган якның тарихын өйрәтү максатыннан музей мәктәпләр белән бергә хезмәттәшлек итә башлый.

Сугыш еллары һәм ветераннар турында еш кына үзгәртелеп торыла торган экспозицияләр ясыйлар. 

Сугыш елларына багышланган бүлмәгә керүгә үк, күз фронтта булган сугышчыларга  багышланган фотосурәтләргә төшә. Бу кешеләрнең һәрберсе хөрмәткә лаек, чөнки алар безгә җиңү китерделәр.

Музейда сугышта батырлык күрсәткән өчен бирелгән медальләр стенды бар.  Шуларның берсе СергинА.Ф. Медальләре:Кызыл йолдыз ордены, 1 нче дәрәҗәдәге Ватан сугышы ордены, юбилей медальләре -“Җиңүгә 20 ел”, “Җиңүгә 15 ел”.

Музей эшчеләре сугышчыларның шәхси әйберләрен дә читләтеп үтмиләр. Биредә озын сугыш юлын үткән калаклар, тарак, каска һәм башка сугыш әйберләре бар.

Өчпочмаклы хатлар. Бу хатларны көтеп күпме гомерләр үткәндер. Саргайган бу хатларда сугышчыларның хисләрен дә, зур кичерешләрен дә күрергә мөмкин.


.

Ниһаять, 1945 нче ел! Җиңү! Сугыш тәмамланды. Барча кешеләрнең битеннән күз яшьләре ага. Юк, кайгы күз яше түгел болар, шатлык билгесе. Күңелдә нинди рәхәтлек! Ниһаять бит, ниһаять сугыш тәмамланды. Без җиңү яуладык!

Якташларыбыз сугышта булган туганнарын көн саен басу капкасына чыгып кайтуларын көткәннәр. Кемнекедер кайтты, кемнекедер юк, кемнекедер аяксыз, кулсыз кайткан. Ләкин кайтмаганнарныкыларның да өметләре өзелми.  

Бөек Ватан сугышында 13 мең  якташыбыз сугышка китә, 4270 е яу кырында ятып кала. Һәлак булганнар хөрмәтенә шәһәребез үзәгендә һәйкәл куела.Безнең илебездә батырлыкка салынган һәйкәлләр шактый. Бу һәйкәл 1965 нче елны салына. 

Тиздән-Бөек Җиңү көне. Ул һәр елны дәһшәтле көннәрне искә төшерә, сугыш ветераннары күңелендә тарихи вакыйгаларны яңарта. Чөнки 1418 көнгә сузылган канкойгыч сугышның һәр көне йөрәкләрдә җуелмаслык эз калдырган. Батыр якташларыбызның истәлеген халкыбыз кадерләп саклар, аларга, аларның якыннарына, солдатларның әниләренә булган хөрмәтебез, изге ихтирамыбыз билгесе булып бу һәйлкәгә һәр бәйрәм саен тере чәчәкләр, веноклар куелыр. Чөнки бу шигырь юлларында да шулай диелгән:

                                           Сугыш һәйкәлләре һәр урында:


                                                       Ишетәсезме, авылдашлар!

                                                       Безне беркайчан да

                                                      Начар яктан искә алмагыз,

                                                      Һәр ел Җиңү бәйрәме көнендә

Һәйкәлгә чәчәк куймый калмагыз!

...Сөлге чигәм асыл җепләр белән,

Йөрәк хисем салып бу җырга...

                                                                                                                                      Хәлим Җәләлов

Борынгы Мамадыш шәһәренең төбәк тарихын чагылдыручы искиткеч бай музеенда булган кешеләр еш кына, бик озаклап, бер экспонат-бизәкләп чигелгән Сөлге янында тукталып, тирән уйларга чумып басып торалар. Чөнки ул-гадәти Сөлге түгел, ә Туган җиребезгә сигез каһарманны бүләк иткән изге Ананың өмет белән тулы күз нурларын, дәртле вә сагышлы илаһи җырларын, йөрәк җылысын, кайнар күз яшьләрен үзенә сеңдергән, эшчән вә хисчән халкыбызның йөз аклыгын, намусын, күңел байлыгын чагылдырган биниһая кадерле Сөлге. Легендар Фатыйха түти Әхмәдиева Сөлгесе. Сигез бизәкле Сөлге. Сигез бизәк- яшәргә дип бу җиһанга килеп тә, яу кырында гомерләре вакытсыз өзелгән сигез улы төсе...

    Татарстан Республикасының Мамадыш районындагы Урта Кирмән авылында гомер кичергән Фатыйха түти белән Фәттах ага Әхмәдиевларга һәм аларның сигез улларына зур сагышлар кичерергә туры килә. Гаҗәеп тирән драматизм белән сугарылган моңлы бу кыйссаны һич кенә дә тыныч сөйләп булмый...

    ...Дөрес, баштарак аларның да тормышлары түгәрәк, күңел күкләре аяз һәм кояшлы булган. Сабан тургайлары булган... Авылның иң булдыклы игенчесе, төзүчесе саналган Фәттах агай белән киндер тукымалар сугу остасы Фатыйха түтиләрнең ишле гаиләсе тирә-юньдә дан тоткан. Берсеннән-берсе уңган уллары белән бергәләп, гаилә башлыгы нарат бүрәнәләрдән күп тәрәзәле, алты почмаклы мәһабәт йорт та, каралты-куралар да торгызып куйган. Имана җирләре мулдан булгач, таза хәлле крестьяннар рәтендә йөргәннәр алар. Хезмәтчеләр тотмаганннар-һәр эшне үзләре күмәкләшеп башкарганнар. Күмәк тормышның матурлыгын белгәнгә, файдасын күргәнгә, чын күңелдән ышанып, колхозга да иң беренчеләрдән керәләр Фәттахныкылар, Фатыйханыкылар. Керәләр һәм бар күңелләрен-осталыкларын биреп эшли дә башлыйлар. Гомумән, һәр яңа башлангычны күтәреп алучылар һәм аны тормышка ашыруда янып-ялкынланып эшләүчеләр, башкаларны киләчәк томышның тагын да матуррак булачагына инандыручылар, рухландыручылар бертуган Фәттаховлар була да инде. Шәхси үрнәк, үтемле сүз, рухландыргыч жыр-менә аларның төп таяныр көчләре! Тора-бара Фәттах агайны, гаделлеге, булдыклылыгы, тынгысызлыгы өчен, яңа оешкан “Алга” колхозының баш тегермәнчесе итеп билгеләп куялар. Сынатмый ил агасы. Балалары да әти-әниләренең йөзләренә кызыллык китермиләр. Тырыш игенчеләр буларак таныталар алар үзләрен. Шуңа күрә көзен хезмәт көннәренә олавы-олавы белән иң күп ашлыкны да шушы ишле гаиләдәгеләр ала...

    Бөек Ватан сугышы башланганчы, гаиләдәге 8 баланың икесе- Ибраһим белән Мөгьтәсим башта Пермьдә,  аннары Дон буендагы Ростов шәһәрендә шахтер булып эшли, үзен стахановчы буларак таныта. Хатыны Гамилә үлгәч, Исмәгыйль исемле улын, Нәсимә, Мәрьямбикә, Рәхимә исемле кызларын ияртеп, яңадан туган җиренә-Мамадышка әйләнеп кайта... Фатыйха түти белән Фәттах агайның иң олы уллары Исмәгыйль белән Ибраһим яшь Советлар властен саклап калу өчен, гражданнар сугышы фронтларында эчке һәм тышкы дошман белән бугазга-бугаз киләләр. Әлеге дәһшәтле көрәштә Исмәгыйль һәлак була. Ибраһим исә, кайнар канын түгә-түгә, абыйсының тәмамланмый калган эшләрен дәвам итә. Бертуганнары Мөгътәсим, Мөхлисулла, Мәгъсүмҗан, Габделбарый, Мисбахетдин, Әгъмәлетдин белән бергәләп, Фәттаховлар данын Байрак кебек горур йөртә ул.

    Сугыш уты кабынгач, бертуган Фәттаховлар бердәм рәвештә, үзләре теләп, яу кырына китәләр. Кайберләрен, бронь биреп, район хәрби комиссариатыннан кире борып та кайтаралар башта. Әмма алар үз сүзләрендә нык торалар. Мөгътәсим абыйны, мәсәлән, өч мәртәбә боралар. Ә дүртенче баруында ул барыбер үз теләгенә ирешә...

    Бертуган Фәттаховлар төрле фронтларда, төрле гаскәрләр составында дошманга каршы аяусыз көрәштә барысы да батырларча һәлак була. Фәттах агай, бер-бер артлы килгән кара хәбәрләрне күтәрә алмыйча, вакытсыз дөнья куя. Ә Фатыйха түти, зур сабырлык белән, ниндидер бер могҗиза туып, улларының кайсы да булса исән-сау кайтыр дип көтә-күңел түрендәге өмет утын һаман да сүндерми. Әнә бит, төпчек улы Әгъмәлетдин дә: ”Кадерле Әти-Әниемә-сагынганда карар өчен!”-дип җибәргән, кулына чәчәк бәйләме тотып төшкән фоторәсеменең артына:

                                    ...Иделләрне йөзәмен дә буйлыймын,

                                                Киткән кошлар да бер кайта,

                                               Кайтырмын дип уйлыймын!-

дип, шигъри сүзләр язган- үтә газиз, кадерле кешеләрен юатырга, рухландырырга тырышкан.

    -...Әбиебезнең иң соңгы ышанычы Әгъмәлетдин абый иде,- дип сөйли Фатыйха түтинең оныгы, Ибраһим абыйның кызы Марзия апа Бикмурзина.- Чөнки Җиңү көненнән соң да аннан хатлар килеп торды әле. Ерак Көнчыгышта хезмәт итә иде ул. 1945нче елның сентябрь аенда аның белән элемтә өзелде...

    Әгъмәлетдин абыйның японнарга каршы сугышканда батырларча һәлак булу хәбәрен очраклы рәвештә генә ишеткән идем. Шулай беркөнне, безнең Урта Кирмән авылында яшәүче Миңсылу түтигә ияреп, күршедәге Чытыр авылына-аның яңа гына сугыштан кайткан энесе Мәгъсүмҗан абый Юнысовларга мендек. Менә шул фронтовик үзара сөйләшеп утырганда, безнең Әгъмәлетдин абыйның да исемен зурлап телгә алды: ”Якын дуслар идек... Японнар кулындагы мөһим бер биеклекне алганда, аларның ут чәчүче пулеметы авызына күкрәге белән ятып, аны томалап, безнең сугышчыларга җиңүгә юл ачты. Соңыннан, плащ-палаткасына төреп, салютлар биреп, олылап җирләдек үзен...”

    Моны ишеткәч тә, йөгерепләр диярлек, әбиебез янына кайттым һәм күргән-белгәннәремне чәчми-түкми аңа сөйләп бирдем. Гаҗәеп сабыр булган әбиемнең күзләреннән мөлдерәп берничә бөртек яшь тамды. Соңгы яшьләре...

    Икенче көнне әбием, Мәгъсүмҗан абый янына менәр өчен, иртән-иртүк яхшылап әзерләнә башлады. Саклап тоткан әйберләрен барлап, тәмле ризыклар пешерде, улларына дип атап җыйган чикләвекләрен янчыкка тутырды. Һәм бөрчекле ак күлмәген киеп, ак шәльяулыгын ябып, мине дә үзенә ияртеп, җәһәт-җәһәт атлап, Чытырга юл тотты.

    -...Улым, син миңа Әгъмәлетдин кебек, шуңа күрә һәммәсен яшермичә сөйлә, мин инде карт кеше-барысын да күтәрәм,- диде әбием Мәгъсүмҗан абыйга...

    Фронтовик дусты ялындырмады...

    Ана төпчек улының соңгы батырлыгы шаһиты булган шул якташ солдат сөйләгәннәрне, бар дөньясын онытып, сәгатьләр буе тыңлап утырды. Күңелен борчыган күп күп кенә сорауларга тулы җаваплар алса да, тиз генә Мәгъсүмҗан абый яныннан китәсе килмәде аның... Авылыбызга без бары тик кичкырын гына кайттык. Әбиебез, үзенең аерылмас юлдашы булган өрәңге таягына таянып, бик әкрен генә, үзалдына уйланып һәм, вакыт-вакыт үз улларының исемнәрен берәм-берәм телгә ала-ала: ”Кайларда ятасыз сез хәзер, балакайларым?”-дип өзгәләнеп кайтты.

    Сабыр савытлары тәмам тулып ташкан иде әбекәебезнең... Шуннан соң урын өстенә егылды ул. Мәрхәмәтле кешеләр бар бит әле дөньяда! Шундый авыр чакта ялгыз калдырмадылар. Бигрәк тә ирле-хатынлы Хәбибулла абзый белән Хәмидә апа Хәмидулиннарны һич онытасыбыз юк! Әбиебезне алар бөтенләйгә үз тәрбияләренә алып, картлык көнендә аңа хәлләреннән килгәнчә кадер-хөрмәт күрсәттеләр. Нәгыймә апа Әхтәмова, Дөрия апа Фатыйхова, Шәмсеямал апа Хафизова кебек өлкән яшьтәге авылдашларым әлеге эшчән, ярдәмчел, киң күңелле гаилә хакында хәзер дә исләре китеп сөйлиләр.

    1945нче елның ап-ак карлар яуган сигезенче(!) декабрендә әбиебезне соңгы юлга озатучылар да шул изге җаннар булды(урыны оҗмахтадыр, шәт!) Балалар хакында көне-төне уйлап, авыр кайгы-хәсрәттән гомере киселгәндә, актык сулышларын алганда, аеруча өзгәләнде кадерле кешебез:

    -...Улларымны күрермен, дип өметләнгән идем... Кайтмадылар инде... Ләгънәт кенә төшсен инде бу йөзе кара сукышка, аны башлаучыларга!.. Минем кебек, чәчләре вакытсыз агарган аналарның... улларым кебек, чәчәктәй гомерләре иртә өзелгән балаларның... чиксез нәфрәте эзләп тапсын аларны! Эзләп тапсын... һәм без күргән-кичергәннәр өчен... үзләренә әз генә дә рәхәт күрсәтмәсен!.. Аллаһе Тәгалә аларга тиешле җәзаларын бирсен!.. Ә сез... гөлкәйләрем... сау-сәламәт булып... бәхетле-имин тормышта яшәгез!.. Миннән... хәер-фатиха сезгә!..

    Әнә шундый сүзләр белән фани дөньядан мәңгелеккә күчте Әбиебез. Колак төбендә исә аның соңгы вакытта хәлсез тавышы белән еш кына көйли торган гыйбрәтле-моңлы җыры калды:

                                         Иртән торып тышка чыксам,

                                                   Ай түгәрәк шикелле...

                                                   Үзем үлсәм, җаным кайтыр-

                                                   Ак күбәләк шикелле!..

    Шуңадырмы, ак күбәләк күрсәм, җанымның бар тынычлыгы югала хәзер. Безнең хәл-әхвәлне белергә дип, кайгыртучан, ак күңелле әбиебез кайткандыр кебек тоела...

                    Чыкты Кояш- сипте нурын!..

...Ниһаять,килде ул көн! 1997нче  елның 22 нче июне иртәсендә Мамадыш районы үзәгендә Фтыйха түти Әхмәдиевага һәм, аның кебек, балаларын яу кырына озатып та көтеп ала алмаган барлык милләт аналарына, олы кайгыларын уртаклашып, аларга тирән хөрмәт билгесе итеп, ап-ак таштан мәһабәт һәйкәл куелды! Символик һәйкәл!.. Менә мизгелдән башлап,Фатыйха түти Әхмәдиеваның икенче гомере-мәңгелек гомере (яңадан тууы!) башланды инде. Шагыйрь җанлы скульптор Әлфәрит оста Ана образын бик яратып иҗат иткән. Сугышта сигез улын югалтса да, горурлыгын һәм сабырлыгын, матурлыгын һәм сабырлыгын җуймаган мәгърур Ана безнең каршыда, хаҗга барырга җыенгандай, ап-ак киемнән басып тора. (Билгеле булганча ак төс- салават күперендәге җиде төснең җыелмасы ул! Ананың да күңел төсмерләре, рухи халәте шундый ук төсләрдән тора: ал төс- мәхәббәт төсе, зәңгәр төс-өмет төсе, сары төс-сагыш төсе, кара төс-кайгы төсе, яшел төс-яшәү төсе!..)

    Карашы еракка- сигезенче улы, соңгы өмете-Әгъмәлетдине ятып калган көнчыгышка төбәлгән аның. Ана инде улының ничек һәлак булуы турында аның 
җан дусты, полкташы Мәгъсүмҗан Юнысов авызыннан ишеткән. Авыр сагышлардан сыгылып төшмәгән горур ана сул кулы белән соңгы улының ядрәләр тишкән кызыл йолдызлы пилоткасын (аны яу кырыннан Мәгъсүмҗан солдат алып кайткан була) күкрәгенә-йөрәгенә кысып тора. (Әгәр мөмкин булса, улларын-газизләрен мәрхәмәтсез үлем тырнагыннан йолып калу өчен, шул ядрәләр астына, үзе теләп, сигез мәртәбә утка керергә дә риза булыр иде Ана!) Уң кулында-болыннан яңа гына өзелгән саф чәчәкләр...(Хыялында гына булса да, улларының сугыш яланнары буйлап сибелгән биниһая кадерле каберләренә туган як гөлләрен куярга теләгән ул!)

    Ананың Су-Елга болыны буйлап Урта Кирмәнгә кайтып килеше сурәтләнә һәйкәлдә. Чөеп бәйләгән чигүле ак яулыгын, озын ак күлмәге итәкләрен җилфердәтеп, ак күбәләк кебек оча ул болын түреннән. Киң күңеллелген, мәрхәмәтлелеген чагылдырып, ачык китап рәвешендә ике якка урталай аерып торган ап-ак чәчләре, колакларындагы асыл алкалары, иман билгесен-дисбене хәтерләткән муенсасы үзенә бик тә килешеп тора. Әмма Ана инде бу Җиһанны оныткан. Гәрчә җыйнак гәүдәсе әлеге фани дөньяда булса да, тынгысыз олы җаны инде күптән балалары янында-оҗмах түрендә...

    Һәйкәл янындагы ак мәрмәр ташка Ананың(Фатыйха түтинең) алтын хәрефләр белән уелып язылган утлы сүзләре, гайрәтле-таләпчән ялкын телләре кебек, бәгырьләрне кат-кат көй дереп-телеп ала:

                                       ...Улларым сугыштан кайтмады,

                                                   Кайтты тик: ”Көт”-дигән хатлары...

                                                   Өзелеп көтәм мин һәр таңны-

                                                   Улларым әйләнеп кайтканын!!!

    Яу кырларында шәһит киткән сигез улының уртак җавабы да бар әлеге мәрмәр ташта:
                                                  ...Чыгар Кояш, сибәр нурын-

                                                                  Бездән сәлам шул булыр!

    Могҗиза дисәң, могҗиза!-Анага һәм аның каһарман улларына һәйкәл ачылган сәгатьләрендә, моңарчы ике көн буе берөзлексез сибәләп торган яңгыр болытларын тартып (Табигать-Ана да, үзенең газиз балаларын юксынып, шулай тын гына үкседе, күрәсең!), күк йөзендә кояш балкыды һәм, Хәтер җыены төгәлләнгәнче, халыкны шифалы, җылы нурлары белән коендырып торды...

    Җыенда бик күп кешеләр чыгыш ясады. Шулар арасында иң тәэсирләндергәне, мөгаен, атаклы җырчы һәм тальянчы-Башкортстанның һәм Татарстанның атказанган артисты Фән Вәлиәхмәтовның тальян гармунда уйнап-җырлап “Герман көе”н башкаруы булгандыр. Яу кырына киткән бертуган Фәттаховлар образын гәүләндереп җырлады ул әлеге үзәк өзгеч җырны:

                                                           ...Биек икән тавыгыз,

                                                            Куе икән талыгыз...

                                                            Без китәбез-туганнарым,-

                                                            Бәхилләшеп калыгыз...
                                                            Кояш чыга әйләнеп,

                                                            Ак болытка бәйләнеп....

                                                            Җиңү белән, сау-сәламәт

                                                           Кайтсак иде әйләнеп!

    Юк шул, берсе дә әйләнеп кайта алмый туган нигезгә әлеге фидакарь җаннарның. Бары тик бер-бер артлы кара мөһерле кайгы кәгазьләре генә кайта...

    -...Безнең Фатыйха әбиебез һәйкәле янәшәсендәге ак мәрмәр ташта яу кырында шәһит киткән сигез абыемның да алтын хәрефләр белән язылган исемнәрен күрү мине аеруча тетрәндерде,- диде Марзия апа.-Гүяки аларның җаннары бүген, ерак юллар-еллар кичеп, әниләре янына кайтып, мәңге аерылмаслык булып,аңа сарылдылар!           

.
Нигъмәтуллин Гафият Ярмөхәммәтович

1915 нче елда Татарстан АССРнын Мамадыш районы Кече Кирмән авылында туган. Милләте – татар. КПСС члены. Ата-аналары белән Уралга күчеп, шунда 1931нче елда ФЗО мәктәбен тәмамлый. Чиләбе, Алапаевск,Свердловск шәhәрләре предприятиеләрендә слесарь булып эшли. Аннары туган якларына кайта, “Пятилетка”совхозында эшли. 1936 нчы елда Нигъмәтуллин Кызыл Армиягә алына.Фин сугышында  ул беренче көннән үк катнаша, мотоукчылар дивизиясендә рота политругынын урынбасары була. Ак финнар белән сугышта күрсәткән батырлыгы өчен 1940 нчы елнын 21нче мартында Гафият Нигъмәтуллинга СССР Верховный Советы Президиумы Указы белән Советлар Союзы Герое  исеме бирелә. Бөек Ватан сугышында 1942нче елдан катнаша.Сугышта алган яралардан 1945нче  елның 25нче ноябрендә вафат була..     

   Гафияткә дары исен фин чигендәге вакыйгаларда иснәргә туры килә. Бу вакытта ул Кызыл Армиядә хезмәт итә. Башланып киткән сугышта ул үзен батыр hәм оста командир итеп күрсәтә.

     Рота политругының урынбасары Нигъмәтуллин сугышчыларны ялкынлы сүзе белән генә түгел,  шәхси үрнәге белән дә җинүгә рухландыра.

     Ул хезмәт иткән полк дошманның көчле каршылыгын җиңеп Скиппари авылына якынлаша. Нигъмәтуллин бу вакытта яу кырында hәлак булган лейтенант урынына вакытлыча взвод белән командалык итә hәм шул подразделение белән разведкага бара.

     Бу бәрелештә Гафият Нигъмәтуллин яралана. Батальон комиссары аңа дәваланырга тылга китәргә приказ бирә.

     Әмма батыр сугышчыга көрәштәшләреннән аерылу кыен була hәм ул стройда кала. Скиппаридан соң дивизия, hөҗүмне жәелдерә барып, бу райондагы дошман оборонасының үзәге булган Вила-Йоки авылын штурмлый. Финнар барлык көчләренә каршылык күрсәтә.

     Туган авылына кайткач, якташлары каршында чыгыш ясаганда Советлар Союзы Герое Гафият Нигъмәтуллин болай дияр: “Бу батырлыгым – Ватанга олы мәхәббәт билгесе”.

     Армиядә калу нияте белән, Гафият укырга керә. Хәрби-Политик академия тәмамлаганнан сон 1942нче елның җәендә ул өлкән политрук званиесендә  фронтка китә.     

     Советлар Союзы Герое Нигъмәтуллин танкларга каршы ата торган артиллерия дивизионы комиссары постында немец-фашист илбасарларына каршы Калинин фронтында куркусыз сугыша, берничә тапкыр яралана.Тагын стройга әйләнеп кайта, hаман көнбатышка таба бара.

Москвин Михаил Кириллович

1910нчы елда Татарстанның Мамадыш районы Албай авылында урта хәлле крестьян гаиләсендә туган. Милләте-рус. КПСС члены. Башлангыч мәктәпне тамамлый.Үсмер чакта ук хезмәттә чыныгып үсә.1932-1935нче елларда армиядә хезмәт итә. Армиядән соң Осоавиахимның район комитетында, 1939нчы елдан райбашкарма комитеты секретаре булып эшли.1941нче елның октябреннән армиягә алына  hәм Бөек Ватан сугышында Калинин, 1нче Украина фронтларында  взвод, рота, батальон  командиры була. СССР Верховный Советы Президиумынын 1943нче ел 17нче октябрь Указы белән Михаил Кириллович Москвинга Советлар Союзы Герое исеме бирелә. Мамадыш районындагы Кама поселогында эшли hәм яши. 1969нчы елда вафат була.

 Кулына балта-пычкы ише эш кораллары тотып,1930нчы елда Михаил Москвин туган авылы Албайдан читкә - Белоруссия, Кавказ якларына чыгып китә. Шуна кадәр ул әтисе белән бергә үзләренең кечкенә генә хуҗалыгында җигелеп эшли – бигрәк тә балта остасы hөнәрен яхшы үзләштерә.

     Егет беренче бишьеллыкның күпмеңле төзүчеләр бригадаларына кушыла, мөhим объектларны торгызуда катнаша. Кавказда эшләгәндә аңа тау укчылары полкында хезмәт итәргә туры килә. Полк мәктәбендә ул тау укчысы дигән шактый кыен хәрби белгечлекне үзләштерә, аннары отделениегә командалык итә, взвод командиры ярдәмчесе була.

     Туган ягына әйләнеп кайткач, армиядә алган хәрби белемен яшьләргә өйрәтә. Кызыл Юл районында аның җитәкчелегендә  Осоавиахим оешмаларының саны арта, оборона түгәрәкләре оештырыла.Сугыш башланыр алдыннан Михаил Кириллович район Советы башкарма комитетында эшли.

     Москвин – 1942нче елның сентябреннән фронтта. Механикалаштырылган бригадада взвод командиры буларак, Великие Луки, Ново-Сокольники шәhәрләрен азат итүдә катнаша. Кызыл Йолдыз ордены белән бүләкләнә.

     Курск дугасында өлкән лейтенант Москвин батальон белән командалык итә.Аның подразделениесе Кромы hәм Севск шәhәрләре янында совет гаскәрләренең  алдынгы отряды составында катнашып, дошманның зур көчләрен юк итә. Бу операцияләрендә ирешкән уңышлары өчен бригадага Севск исеме бирелә hәм Гвардия байрагы тапшырыла.

     Гвардиячеләр сентябрь аенда Днепрга кадәр җитәләр. Биредә Москвин батальонына  елганы беренче булып кичү hәм бөтен корпус өчен унъяк ярга юл ачу бурычы куела.

     Днепрны совет гаскәрләренең  төп көчләре кичеп чыгып, уң ярда плацдармны кинәйткәч кенә, Севск бригадасы сугыштан вакытлыча ялга чыгарыла. Бу операциядән соң Москвинга Советлар Союзы Герое исеме бирелә.

     Михаил Кириллович батальон белән сугыш беткәнчегә кадәр командалык итә.Шушы ук  часть белән ул Польшаны азат итә, Кенигсбергны hәм Берлинны штурмлый.

     1945 нче елның 8-9нчы май көннәрендә майор Москвинның гвардиячеләре механикалаштырылган hәм танк гаскәрләре сафында,  кызу марш ясап, фашист илбасарларына каршы баш күтәргән Прагага ярдәмгә киләләр hәм Җинү көнендә аларны Чехословакия башкаласы кешеләре чәчәкләр белән каршы алалар.

Просвирнин Михаил Андреевич

 Татарстан АССРнын Мамадыш районы Соколка авылында 1912нче  елда туган. Милләте – рус. Партиясез. Армиягә 1941 елда алына. Сержант.  Саперлар отделениесе командиры. СССР Верховный Советы Президиумының 1944 нче елның 3 нче июнь Указы белән Михаил Андреевич Просвирнинга Советлар Союзы Герое исеме бирелә. 1973нче елның 5 нче сентябрендә вафат була.

 
Авыл мәктәбен тәмамлаганнан сон, Михаил Просвирнин  сал агызучылар десятнигы булып эшли. Агач күбесенчә Сталинград шәhәре hәм предприятиеләре төзелешләренә торак йортлар, мәктәпләр һәм культура сарайлары салуга китә.Төзү материалын сал агызучылар тыныч тормыш кору өчен озаталар.

     Шәhәр оборонасында Просвирнин саперлары hәрвакытта да алгы сызыкта булалар.Көне-төне алар оборона корылмаларын ныгыталар, штурм группалары  белән кыю рәвештә дошман тылына төшәләр, камалышта калган  дошманны кыйнаучы частьләргә юл ачалар.

     Михаил Просвирнин хезмәт иткән корпус, Идел ярларында җинү яулаганнан сон, Воронеж фронтында сугыша, Украинаны азат итүдә катнаша.

    Михаил отделениесе, башка частьләр белән бергә, дошман артиллериясенең көчле уты астында, Днепрны кичеп чыга. Елганың уң як ярына чыгып, фашистларның контрhөжүмен  кире кайтаруда актив катнаша.

    Отделение безнекеләрнең сугышчан сафларыннан  алга үтеп керергә hәм тирә-юньне миналарга боерык ала.

     Минерлар хәрби заданиене төгәл итеп үтәп чыгалар.

     Менә дошман танклары, безнең окопларга якынлаша. Әмма саперларның эшен бернинди  көч туктата алмый. Соңгы миналарын  алып, алар танкларга  каршы шуышып баралар. Миналарны урнаштырып чыгалар.

     Дошман hөҗүме кире кайтарыла, hәм ул кире борылырга мәҗбүр була.

     Ватаныбыз Днепр өчен көрәштә җиңеп чыгучыларның батырлыгына югары бәя бирә. Күп кенә пехотачы, тупчы, танкистлар орденнар hәм мадальләр белән бүләкләнә. Сержант Михаил Просвирнинга исә Советлар Союзы Герое 

исеме бирелә.

Максимов Иван Тихонович

Татарстан АССРнын Мамадыш районы Албай авылында 1924 нче елда туган. Милләте – татар. КПСС члены. Мәктәп тамамлаганнан соң колхозда эшли. 1942 нче елда Кызыл Армиягә алына. Пехота училищесында укый. Бөек Ватан сугышында 1943нче елның маеннан бирле катнаша. Өлкән лейтенант, укчы рота командиры. СССР Верховный Советы Президиумының 1945нче  елның 29 нчы  июнь Указы белән Иван Тихонович Максимовка Советлар Союзы Герое исеме бирелә. Сугыштан соң ул Казан шәhәреннең Ленин районында хәрби комиссар булып эшли. 1987 нче  елның 8 нче  ноябрендә вафат була.

Иван Максимов, хәрәкәттәге армиягә җибәрүләренрен сорап, Мамадыш хәрби комиссариатына берничә тапкыр мөрәҗәгать итә. Һәм бары тик 1942 нче елда гына училищега эләгә. Кече лейтенант званиесендә ул танк бригадасының автоматчылар взводы командиры итеп билгеләнә. Кырык дүртенче елның февраленнән Максимов Ленинград фронтында укчы полкта хезмәт итә башлый.Алгы сызыкта ул май аенда Коммунистлар партиясе сафларына керә.

     Лейтенант Максимов Карелия муентыгында дошманның ныгытмаларын  штурмлауда катнаша. Бу бәрелешләрдә ул үз автоматчыларының алгы сафында сугыш хәрәкәтләре куерган җирдә була hәм авыр яралана.Әмма тәмам дәваланып җиткәнне көтми, яңадан фронтка китә. Бу вакытта Совет гаскәрләре Польшаны азат итү өчен көрәшәләр. 1944 нче елның октябрендә Иван Максимов Нарев елгасы янындагы сугышларда үзен батыр сугышчы итеп таныта, ә 24 нче октябрьдә Шадки авылы янында кызып киткән көчле бәрелешләрдә катнаша. Бу торак пункта күрсәткән батырлыклары өчен взвод командиры Иван Максимов Кызыл Байрак ордены белән бүләкләнә. Берникадәр вакыт үтүгә, аңа өлкән лейтенант званиесе бирелә.Сугышларның берсендә ул каты яралана.

     1945нче елның мартында Иван, дәваланганнан соң, үзеннең дүртенче ротасына кайта. Бу вакытта инде сугышлар немец жирендә, Данциг шәhәрен алу өчен бара.  25 нче март иртәсендә өлкән лейтенант Максимов үз сугышчыларын атакага күтәрә…

     Максимов солдатлары дошманның 16 контратакасын кире кайтаралар.Аларның күбесе сугыш кырында ятып кала. Шуна карамастан совет сугышчыларының  рухы сынмый. Фашистлар чигенергә мәҗбүр булалар. “Ватан өчен!Ура!» - дип кычкырып, рота сугышчылары, командирлары артыннан күтәрелеп, чигенүче фашистларны эзәрлекләргә керешәләр.

    1945нче елның июнендә татар халкының батыр улы Иван Тихонович Максимовка Советлар Союзы Герое исеме бирелә.

Үзенең бай иҗаты белән татар әдәбиятына зур өлеш керткән якташлары белән мамадышлылар урынлы горурланалар.Ятимлекнең ачысын күреп, үз тырышлыгы белән белем алып әдәбиятка үз көче белән килеп кергән кеше ул. Яшьтән үк иҗат эше белән шөгыльләнә. 

1941 нче елда фашизмга каршы сугыш башлану белән үзе теләп фронтка китә. Сугышның ахырына чаклы “Сугышчан чакыру” (61 нче армия,1942), “Алга, дошман өстенә”(Калинин фронты, 1942-1943), “Ватан бәхете өчен” (3 нче Белоруссия фронты, 1944-1945) исемле татарча фронт газеталарының алгы сызыктагы хәрби корреспонденты булып  хезмәт итә. Шунда, сугыш шартларында, коммунистлар партиясенә  әгъза булып керә (1944). Фронт газетасы өчен язылган күпсанлы хәрби язмаларыннан тыш, ул шушы кыен шартларда да патриотик шигырьләр иҗат итә һәм 1943 нче елны “Гайҗан бабай” поэмасының икенче кисәген язып тәмамлый.

Сугыштан соң 1946-1948 нче елларда Ш.Маннур Татар дәүләт опера һәм балет театрында әдәби бүлек мөдире булып эшли. 1949 нчы елдан профессиональ язучылык хезмәтенә күчә.

Данлыклы   “Муса” романын иҗат итә. Бу романы аша ул үзен талантлы язучы итеп таныта. Укучылар аның “Агымсуларга карап”, “Чын сөю бармы?” повестьларын бик җылы кабул итәләр.Үзе исән чагында Ш.Маннурның дүрт дистәгә якын китабы дөнья күрә.

Шәйхи Маннур 1980 нче елның 10 июнендә Казанда вафат булды һәм үзенең язма васыяте буенча туган авылы Тулбай зиратына җирләнде. Туган авылында үз акчасына китапханә салдыра һәм анда ук язучыга багышланган музей да оештырыла. 1982 нче елдан башлап, һәр елның 15 нче гыйнварында, язучының туган көнендә, конкрет  иҗади уңышка ирешкән әдәбият-сәнгать кешеләренә, хезмәт алдынгыларына Шәйхи Маннур исемендәге премия бирелә.

                    Юлда кешеләрнең, язмышларның

                Очратмыйсың нинди төрләрен.

              Бер үзе өч композитор биргән

         Гаиләне бармы күргәнең?!

            Лирик вальслары Мирсәетнең,

        Фәрит язган балет-“Шүрәле”,

                       Заһидулла картның “Тукай маршы”...

       Милли музыкабыз үрнәге...

                Яруллиннар, әйе, мәшһүр затлар:

            Халкыбызның җаны, вөҗданы.

            Бүген алар-татар милләтенең

  Бөеклеген ачкан ил даны.


2000нче елда шәһәребезгә матур бизәк өстәп тагын бер һәйкәл ачылды.  Һәйкәлнең бизәлеше үзенчәлекле-ул өч композиторны гәүдәләндергән өч катлаы постаментка куелган. Каршысында-татар халкының милли бизәкләре-тәкыялар һәм скрипка ачкычы кыяфәтендәге клумбаларда үлмәс гөлләр, кызыл чәчәкләр. Һәйкәлгә юкә-моңсулык, илаһилык биреп тора. Аның балалар сәнгать мәктәбе каршында урын алуында да олы бер мәгънә бар.Туган якка һәйкәл булып кайткан композитор моңлы, данлы симфониясен дәвам итә..

Мамадыш шәһәренең Совет урамында гаять тирән эчтәлекле һәйкәл бар. Канаты сынган, аякларын чәнечкеле тимер чыбык уратып алган аккош һаман кояшка, зәңгәр күкләргә таба очарга талпына. Коточкыч елларда зинданга ябылып, тән һәм җан җәрәхәтләре алуына карамастан, аның рухы сынмаган. Горур кошның чиста, ак күңеле якты киләчәккә ышана...


Сталинизм чорының җтнаятьчелек сәясәте киң җәелгән чорда илдә колач җәйгән репрессия корбаннары хөрмәтенә куелган ул һәйкәл. Үткәннәрне искә төшерү, яңарту, дәверләрне һәм буыннарны күчемле бәйләнештә өйрәнергә мөмкинлек бирә. Әлеге һәйкәл дә тарихыбызның, узган чорларының кара вакыйгаларын искә төшереп, мондый мәгънәсез вәхшилекләрнең җир йөзендә бүтән беркайчан да кабатланмавына ишарә ясап, кешеләр канының юкка түгелмәвенә чакыра сыман.


Татарстан Республикасы Министрлар кабинеты карары белән сәяси репрессияләр корбаннарының  “Хәтер” китабы чыгарыла башлады. Әлеге китаптан Мамадыш районы буенча түбәндәгеләрне күрергә була.

	Томнар
	1
	2
	3
	4
	5
	6
	7
	8
	9
	10
	11
	12

	Репрессияләнгән кешеләр саны
	76
	49
	88
	60
	74
	93
	69
	72
	80
	36
	52
	72

	Шул исәптән атып үтерелгәннәр
	5
	5
	8
	8
	6
	8
	5
	7
	4
	-
	5
	8


Шулай итеп 12 томда барлыгы 821 кеше урын алган, шуларның 69ы атып үтерелгән. Нахакка рәнҗетелгәннәрнең инде иң кечкенәсенә дә 70 яшь. Калган гомерләрендә шатланып, кайгы-хәсрәт күрмичә, дөреслекнең һәрвакыт өскә калкып чыгуына ышанып яшәсеннәр, дәүләтебезнең игътибарын  даими тойсыннар иде алар. Һәм мондый мәгънәсез 
    вәхшилекләр җир йөзендә бүтән беркайчан да кабатланмасын. 

Тыныч дигән заманнарда аңа яңалары өстәлде: Әфган  сугышы, Чечня... Болары да канлы, яшьле, бик күп югалтулы...Сөлектәй егетләрнең , кемнәрнеңдер газизләренең гомерләре өзелә. Әти-әни  өчен гомер буе төзәлмәслек ачы яра. Безнең Мамадышыбыздан  да бу сугышларда 9 егетнең гомере өзелә. 

Әфганстан. Күпчелек кешеләр өчен ул-дөнья картысындагы бер дәүләт кенә.Ә анда булганнар өчен ул пулялар, кыйпылчыклар сызгыруы, миңа, снарядлар шартлавы астында яшәлгән гомер.

Сугыш тәмам. Ләкин аның кайтавазы бүген дә күңелләребездә яши, сиздереп тора. СССР Кораллы Көчләренең Генераль   штабы  мәгълүматларына караганда Әфганстан аша 620 мең кеше үткән. Шуларның 86сы-Мамадыш төбәгеннән.Ләкин сугыш корбаннарсыз булмый шул. Без барлыгы 14422 кешебезне югалттык, 287 кеше бүген дә хәбәрсез югалганнар исемлегендә. Һәлак булган һәр  өч кешенең икесе-18-20 яшьлекләр. Төбәгебездән дә тугыз сугышчы туган җирләренә исән-сау кайта алмады. Аларның  исемнәре, хәрби бурычларын үтәгәндә һәлак булганнарның мемориаль плитәсенә язылган. Барсы да, үлгәннән соң, Кызыл Йолдыз ордены белән бүләкләнделәр. 

Чечнядагы сугышчан хәрәкәтләрендә районыбыздан 180 кеше катнашты. 18е хөкүмәт бүләкләренә лаек булды. 4 райондашыбыз хәрби бурычларын үтәгәндә һәлак булдылар.



Без сезнең белән сәяхәт кылган урамда һәр елны Җиңү парады үтә.Мәйданның алгы рәтләрендә сугышта катнашкан әби-бабаларыбыз утыра. Алар инде сиксән яшьтән узганнар. Түшләре тулы медальләр  ялтырый. Ветераннарыбызны бармак белән генә санарлык. Алар азайганнан азая. Ветераннарның кадерен белик, үлгәннәрнең каберен белик. Яу кырында ятып калган якташларыбыз хөрмәтенә чәчәк бәйләмнәре салыйк.

Мәйданда Җиңү салюты яңгырый.     Бу шулай буыннан буынга күчәр. Сагыш-хатирәләр, батырлар истәлеге, туар буыннарга күчеп, гасырлар буена яшәр...

                                                       Беркем дә, беркайчан да онытылмас!

                                                      Батыр сүзе үлсә дә, исеме үлмәс.

                                                      Эх, апалар, сугыш елларында

                                                      Теңкәгезгә тиде авырлык.

                                                      Заман авырлыгын күтәрергә

                                                      Зур кайгылар баштан үткәрергә

                                                      Кайдан тылсымлы көч таптыгыз да

                                                      Кайдан алдыгыз сез сабырлык?!

                                                      Сезнең сабырлыкка, батырлыкка

                                                      Мәңге-мәңге хәйран калырлык.                             

Мин бу эзләнү-тикшерү  эшемдә куйган максатыма ирештем дип саный үземне.  Мамадышыбыздагы Бөек Ватан сугышы ветераннарына һәм яуда ятып калганнарга карата булган ихтирамны күрсәтә алдым дип уйлыйм. Боларның барысын да ныклап күрү өчен Җиңү парадына килергә һәм үз күзләрегез белән күрергә кирәк. Һәм мин сезне бу бәйрәмгә чакырып калам.

Килер буынга буыннар чылбыры турында бик күп материаллар тупладым. 


Яшьтәшләрем ! Ил тарихын белеп, аның язмышын кайгыртып , аек акыл белән , тыныч көннәрнең кадерен белеп яшик!-дип әйтәсем килә.

  Без бүгенге тыныч көннәрдә Ватан азатлыгы өчен рәхимсез сугышларда һәлак булган, тылда, станок артында җиңү хакына армый-талмый корал ясаган, колхоз кырларында көне-төне эшләгән , күз яше һәм тир тамызып, икмәк үстергән ветераннарны- әби-бабаларыбызны, апа-абыйларыбызны олы ихтирам белән искә алабыз. Бу канлы көрәшнең кайтавазы әле бүген дә ятимлек ачысын татыган  әби –бабайларның йөрәгендә әрни, төзәлмәс яра булып сыкрый.

      Мәңге онытылмаслар

Һәлак булганнар.

  Данга күмелсеннәр

Исән калганнар!

